
DAVLAT BUDJETI MABLAG‘LARIDAN FOYDALANISHDA MOLIYAVIY 

NAZORATNI KUCHAYTIRISH YO‘LLARI 
 

G‘OFUROV BEKZOD FAYZULLA O‘G‘LI 
Mirzo Ulug‘bek nomidagi O‘zbekiston Milliy universiteti 

mustaqil izlanuvchisi 
E-mail: bgafurov@senat.uz  

 
Annotatsiya. Mazkur maqolada Davlat budjetidan samarali foydalanish va nazoratni kuchaytirish 
uslublari yoritilgan bo‘lib, daromadlar tegishli xarajatlarga yo‘naltirilishi moliyaviy nazorat orqali 
amalga oshirilayotgani yoki aksincha, teskari holatda ekanligi keltirilib o‘tilgan. 
Kalit so‘zlar: budjet, budjet jarayoni, budjetdan moliyalashtirish, budjet tashkiloti, moliyaviy nazorat, 
moliyaviy nazorat tamoyillari, davlat moliyaviy nazorati, moliyaviy nazorat subyektlari, moliyaviy 
nazorat obyektlari. 
 
Аннотация. В данной статье освещены методы эффективного использования средств 
государственного бюджета и усиления финансового контроля, а также рассмотрено, 
осуществляется ли направление доходов на соответствующие расходы посредством 
финансового контроля, либо наблюдается обратная ситуация. 
Ключевые слова: бюджет, бюджетный процесс, бюджетное финансирование, бюджетная 
организация, финансовый контроль, принципы финансового контроля, государственный 
финансовый контроль, субъекты финансового контроля, объекты финансового контроля. 
 
Abstract. This article highlights methods for the effective use of state budget funds and strengthening 
financial control, and examines whether the allocation of revenues to corresponding expenditures is 
carried out through financial control, or whether the opposite situation is observed. 
Keywords: budget, budget process, budget financing, budget organization, financial control, 
principles of financial control, state financial control, subjects of financial control, objects of financial 
control. 

 
KIRISH 
Iqtisodiyotni modernizatsiya qilish sharoitida moliyaviy nazorat mamlakat 

iqtisodiyoti va moliya tizimining barqaror hamda samarali faoliyat yuritishini 
ta’minlaydigan muhim mexanizmlardan biri hisoblanadi. U moliyaviy 
resurslardan oqilona foydalanish, mablag‘larning maqsadli sarflanishi va 
moliyaviy intizomning mustahkamlanishiga xizmat qiladi. Shu bilan birga, 
moliyaviy nazorat ijtimoiy-iqtisodiy rivojlanish jarayonlarining uzluksizligini 
ta’minlash, ilmiy-texnik taraqqiyotni jadallashtirish hamda iqtisodiyotning 
barcha tarmoqlarida samaradorlik va sifat ko‘rsatkichlarini oshirishda muhim 
o‘rin tutadi. 

Ma’lumki, budjet jarayonining asosiy bosqichlaridan biri davlatning 
moliyaviy nazorati bo‘lib, mamlakatimizda amalga oshirilayotgan nazorat 
faoliyatining tarkibiy qismi hisoblanadi. 

Davlat budjeti davlatning ijtimoiy-iqtisodiy siyosatini amalga oshirishda 
asosiy moliyaviy vosita bo‘lib, budjet mablag‘lari taqsimotchilarining ehtiyojlarini 
moliyalashtirish orqali ta’lim, sog‘liqni saqlash, infratuzilma va boshqa muhim 
yo‘nalishlarni qo‘llab-quvvatlaydi. Shu bois budjet mablag‘larini samarali 

mailto:bgafurov@senat.uz

boshqarish va ulardan oqilona foydalanish mamlakat taraqqiyotining muhim 
omillaridan biri hisoblanadi. 

Biroq iqtisodiyotni rivojlantirish jarayonida budjet tizimi oldida qator 
dolzarb masalalar ham yuzaga kelmoqda. Xususan, budjet mablag‘laridan 
foydalanishda samaradorlikni oshirish, moliyaviy resurslarning maqsadli 
sarflanishini ta’minlash hamda budjet taqchilligi bilan bog‘liq muammolarni 
bartaraf etish doimiy e’tibor talab etadi. 

Bugungi kunda moliya, budjet va soliq intizomiga rioya etish masalasi yanada 
dolzarb ahamiyat kasb etmoqda. Budjet mablag‘larining maqsadsiz sarflanishi, 
moliyaviy intizom buzilishlari va boshqaruvdagi ayrim kamchiliklar davlat 
moliyaviy nazorati tizimini yanada takomillashtirish zaruratini yuzaga 
keltirmoqda. Shu nuqtai nazardan, budjet mablag‘laridan foydalanishda 
qonuniylik, shaffoflik va samaradorlikni ta’minlash, aniqlanayotgan xato va 
kamchiliklarning sabablarini chuqur tahlil qilish hamda ularni bartaraf etish 
bo‘yicha ta’sirchan choralar ko‘rish moliya va nazorat-taftish organlari 
faoliyatining ustuvor vazifalaridan biri hisoblanadi. 

Budjet mablag‘laridan foydalanish ustidan samarali davlat nazoratini amalga 
oshirishda moliyaviy nazorat organlari faoliyatini ham takomillashtirib borish 
muhim ahamiyatga egadir. Samarali nazoratni tashkil etishda budjet 
munosabatlarida ishtirok etuvchi tashkilotlar o‘rtasida o‘zaro ma’lumot 
almashish tizimi ham muhim rol o‘ynaydi. Bu borada budjet tashkilotlarini 
moliyalashtiruvchi moliya organlari bilan tijorat banklari, soliq va bojxona 
organlari, tovar xom-ashyo birjasi va uning savdo maydonchalari o‘rtasida o‘zaro 
axborot almashishini yanada mukammalashtirish budjet mablag‘laridan oqilona 
va maqsadli foydalanishga xizmat qiladi. 

 
ADABIYOTLAR TAHLILI 
Davlat moliya tizimi va budjetning iqtisodiy mohiyati qadim zamonlardan 

iqtisodchilar tomonidan o‘rganila boshlangan. Masalan, klassik iqtisodiy nazariya 
asoschilari U.Petti, A.Smit va D.Rikardo tomonidan davlat budjeti daromadlari 
shakllanishida soliq tizimining o‘rni va vazifalari keng yoritilgan. Ular davlatni 
iqtisodiyotga minimal ishtiroki tarafdorlari bo‘lib, davlatning asosiy vazifalari 
mudofaa va ijtimoiy masalalar deb belgilaganlar. Bozor munosabatlari esa, 
ularning fikricha, talab va taklif qonuniga asosan muvofiqlashadi. 

Yalpi talab darajasini pasayishida davlatning aralashuvi masalalari birinchi 
marta A.Marshallning ilmiy ishlarida tahlil qilingan. Iqtisodiyotga davlat 
aralashuvi, jumladan budjet tomonidan uni barqarorlashtirish masalalari 
J.M.Keynsning ilmiy izlanishlarida ham atroflicha yoritilgan [2]. 

Buyuk sharq faylasuf olimlari Ibn Xaldun va Al-Forobiylarning asarlarida 
davlat xarajatlari va uning mohiyati ochib berilgan. 

Iqtisod fanlari doktorlari T.S.Malikov va A.V.Vahobovlar tomonidan «barcha 
iqtisodiy subyektlarning moliyaviy faoliyati ustidan qonunchilik va ijroiya 
hokimiyati organlarining turli darajalari, shuningdek maxsus tashkil etilgan 
muassasalar tomonidan amalga oshiriladigan nazoratga moliyaviy nazorat 

deyiladi» deya ta’kidlangan. Bu nazorat, eng avvalo, pul fondlarini shakllantirish 
va ulardan foydalanish jarayonida moliyaviy-iqtisodiy qonunchilikka rioya 
etilishi, moliyaviy xo‘jalik operatsiyalarining samaradorligini baholash va amalga 
oshirilgan xarajatlarning maqsadga muvofiqligi ustidan nazoratni o‘z ichiga oladi. 
Boshqacha so‘z bilan aytganda, moliyaviy nazorat u yoki bu moliyaviy harakat 
sodir bo‘lishining baholashni o‘z ichiga olish bilan cheklanmasdan, balki o‘zining 
analitik yo‘nalishiga ega [1]. 

Budjet daromadlariga professorlar T.S.Malikov va N.X.Haydarovlar «pul 
mablag‘lari fondlarini shakllantirish jarayonida vujudga keluvchi iqtisodiy 
(moliyaviy) munosabatlarni ifoda etadigan, hokimiyat organlarining turli 
darajalari ixtiyoriga kelib tushadigan, davlatning funksiyalarini bajarish uchun 
zarur bo‘lgan davlat markazlashtirilgan moliyaviy resurslarining bir qismi budjet 
daromadlari hisoblanadi» deya fikr bildirganlar [3]. 

 
TADQIQOT METODOLOGIYASI 
Mazkur tadqiqotni amalga oshirishda ilmiy tadqiqot metodologiyasida keng 

qo‘llaniladigan usullardan foydalanildi. Davlat budjeti mablag‘laridan 
foydalanishda moliyaviy nazoratning holatini tahlil qilishda me’yoriy-huquqiy 
hujjatlar, O‘zbekiston Respublikasi Davlat budjeti to‘g‘risidagi qonun ilovalari va 
rasmiy statistik ma’lumotlar asosida statistik tahlil, qiyosiy tahlil, mantiqiy 
fikrlash, induksiya va deduksiya, sintez va umumlashtirish usullaridan 
foydalanildi. 

 
TAHLIL VA NATIJALAR 
Davlat budjeti mablag‘larini shakllantirishda uning ham xarajatlar qismini, 

ham daromadlar qismini belgilash muhimdir, chunki budjetning daromadlari va 
xarajatlari o‘zaro bir-birini taqozo etadi, uni to‘liq hisobga olmaslik noxush 
oqibatlarni keltirib chiqaradi. Budjet siyosatining asosiy yo‘nalishi moliyaviy 
resurslardan foydalanish samaradorligini oshirish, moliyaviy tizim sohalari 
o‘rtasida qayta taqsimlash va respublikamizni ijtimoiy-iqtisodiy rivojlantirishni 
barqarorlashtirishdan iboratdir. 

Budjet jarayonlarida, jumladan, budjet ijrosini qat’iy ta’minlashda budjetdan 
birinchi darajali ustuvor ijtimoiy xarajatlarni moliyalashtirish, budjet 
mablag‘laridan maqsadli foydalanish borasida olib borilayotgan ishlar bilan bir 
qatorda ayrim yechimini kutayotgan muammolar ham mavjud. 

Iqtisodiyotni erkinlashtirish jarayoni, bozor mexanizmining 
takomillashtirilishi va islohotlarning tobora chuqurlashib borishi har bir iqtisodiy 
jarayonni chuqur tahlil qilishni taqozo qilmoqda. Budjet jarayonini amaldagi 
qonunchilik asosida, budjet ijrosini belgilangan parametrlar doirasida ijro etish, 
budjetdan mablag‘ bilan ta’minlashni takomillashtirish hamda mablag‘lardan 
samarali va maqsadli foydalanish, budjet intizomini ta’minlash tizim oldida 
turgan muhim vazifalardan biri hisoblanadi. 

1-jadvalda iste’mol narxlari indeksidan boshqa barcha ko‘rsatkichlarda 
o‘sishni ko‘rishimiz mumkin. Bundan ko‘rinadiki, keyingi yillarda bozordagi 
asosiy tovarlar va xizmatlar o‘rtacha narxining pasayishi kutilmoqda. 

1-jadval 
2026-yil uchun O‘zbekiston Respublikasini rivojlantirishning asosiy 

makroiqtisodiy ko‘rsatkichlari prognozi va 2027-2028-yillarga maqsadli 
mo‘ljallar [4] 

T/r Ko‘rsatkichlar 2026-yil uchun 
prognoz 2027-yil 2028-yil 

1. Yalpi ichki mahsulot, trln so‘m 1 976 2 256 2 576 

2. Yalpi ichki mahsulotning o‘sish sur’ati, 
foizda 6,6 6,8 6,9 

3. Iste’mol narxlari indeksi, o‘tgan yilning 
dekabr oyiga nisbatan, foizda 7 5-6 5 

4. Sanoat mahsulotlarining o‘sish sur’ati, foizda 6,4 6,7 6,9 

5. Qishloq, o‘rmon va baliqchilik xo‘jaliklarida 
ishlab chiqarishning o‘sish sur’ati, foizda 4,2 4,3 4,3 

6. Xizmatlar ko‘rsatishning o‘sish sur’ati, foizda 14,5 14,3 14,4 
 

Shuningdek, prognoz ko‘rsatkichlariga ko‘ra, 2026–2028-yillarda yalpi ichki 
mahsulot hajmi va iqtisodiy o‘sish sur’atlarining barqaror oshishi kutilmoqda. 
Shu bilan birga, xizmatlar sohasi va sanoat tarmoqlarida yuqori o‘sish sur’atlari 
saqlanib qolishi rejalashtirilgan. 

Bunda moliyaviy nazorat organlari tomonidan davlat mablag‘larining 
iqtisodiy o‘sishga qo‘shayotgan hissasini baholash, budjet mablag‘larining 
maqsadli va samarali sarflanishi ustidan nazoratni kuchaytirish hamda ajratilgan 
resurslarning natijadorligini monitoring qilish muhim ahamiyat kasb etadi. 

Ayniqsa, sanoat, qishloq xo‘jaligi va xizmatlar sohalarini qo‘llab-quvvatlash 
uchun yo‘naltirilayotgan mablag‘larning samaradorligini muntazam tahlil qilish, 
iqtisodiy o‘sish ko‘rsatkichlariga erishishda moliyaviy intizomni ta’minlash va 
mablag‘lardan foydalanishda yuzaga kelishi mumkin bo‘lgan risklarni barvaqt 
aniqlash zarur. Bu esa davlat moliyaviy resurslaridan oqilona foydalanish hamda 
makroiqtisodiy barqarorlikni mustahkamlashga xizmat qiladi. 

2-jadval ma’lumotlariga qaraydigan bo‘lsak, 2026–2028-yillarga 
mo‘ljallangan konsolidatsiyalashgan budjet prognoziga ko‘ra, budjet daromadlari 
barqaror o‘sish tendensiyasiga ega bo‘lib, 2026-yildagi 515,8 trln so‘mdan  
2028-yilda 663,2 trln so‘mga yetishi kutilmoqda. Daromadlarning asosiy qismini 
davlat budjeti daromadlari tashkil etib, ular mazkur davrda sezilarli ravishda 
oshib boradi. 

Budjet xarajatlari ham yuqori sur’atlarda o‘sib, 2026-yildagi 567,7 trln 
so‘mdan 2028-yilda 732,6 trln so‘mga yetadi. Xarajatlar tarkibida davlat budjeti 
xarajatlari hamda davlat maqsadli jamg‘armalari xarajatlari asosiy ulushni 
egallaydi. Shuningdek, tashqi qarz hisobidan moliyalashtiriladigan davlat 
dasturlari xarajatlarining ham ortishi kuzatiladi. 

Prognoz davrida umumiy fiskal balans kamayishda davom etib, budjet 
defitsiti 2026-yildagi 60,2 trln so‘mdan 2028-yilda 78,1 trln so‘mga qadar oshishi 

kutilmoqda. Bu esa xarajatlarning daromadlarga nisbatan tezroq o‘sayotganini 
ko‘rsatadi. 

2-jadval 
2026-yil uchun O‘zbekiston Respublikasi Konsolidatsiyalashgan 

budjetining jamlanma parametrlari hamda 2027-2028-yillarga budjet 
mo‘ljallari [5], mlrd.so‘m 

T/r Ko‘rsatkichlar 
2026-yil 

uchun 
prognoz 

2027-yil 2028-yil 

I Konsolidatsiyalashgan budjet daromadlari 515 809,8 515 809,8 515 809,8 
1. Davlat budjeti daromadlari 368 918,3 368 918,3 368 918,3 
2. Davlat maqsadli jamg‘armalari daromadlari 78 623,0 87 490,2 101 488,2 

3. O‘zbekiston Respublikasi Tiklanish va 
taraqqiyot jamg‘armasiga tushumlar 24 315,4 25 361,4 26 624,0 

4. Budjet tashkilotlarining budjetdan tashqari 
jamg‘armalariga tushumlar 43 953,1 46 590,3 48 919,8 

II Konsolidatsiyalashgan budjet xarajatlari 567 738,1 644 465,3 732 557,8 
1. Davlat budjeti xarajatlari 328 706,6 384 935,0 449 096,5 
2. Davlat maqsadli jamg‘armalari xarajatlari 148 399,2 161 180,0 176 239,2 

3. 
O‘zbekiston Respublikasi Tiklanish va 
taraqqiyot jamg‘armasi mablag‘larining 
sarflanishi 

24 315,4 25 361,4 26 624,0 

4. Budjet tashkilotlarining budjetdan tashqari 
jamg‘armalari mablag‘larining sarflanishi 43 953,1 46 590,3 48 919,8 

5. Tashqi qarz hisobidan davlat dasturlariga 
xarajatlar 22 363,8 26 398,6 31 678,3 

III. 
Davlat dasturlarini moliyalashtirish uchun 
depozitlar, budjet ssudalari va kredit liniyalari 
saldosi 

8 223,4 8 874,5 8 761,5 

IV. Davlat maqsadli jamg‘armalariga transfertlar 74 022,0 75 717,7 78 837,4 
V. Davlat budjetiga transfertlar 13 200,0 15 500,0 16 500,0 
VI. Umumiy fiskal balans (profitsit +, defitsit -) -60 151,7 -68 365,9 -78 118,5 

VII. Davlat budjeti va davlat maqsadli 
jamg‘armalari saldosi (profitsit +, defitsit -) -29 564,4 -33 092,9 -37 678,7 

VIII. Davlat qarzlarini so‘ndirish 49 198,8 51 340,8 72 182,4 
 

Davlat qarzi bilan bog‘liq xarajatlarda ham o‘sish kuzatiladi. Xususan, davlat 
qarzlarini so‘ndirish uchun yo‘naltiriladigan mablag‘lar 2026-yildagi 49,2 trln 
so‘mdan 2028-yilda 72,2 trln so‘mga yetadi. Bu holat davlat moliyasida qarz 
yukining ortib borayotganidan dalolat beradi. 

Umuman olganda, prognoz ko‘rsatkichlari budjet daromadlarining o‘sishi va 
iqtisodiy faollikning kengayishini aks ettirsa-da, budjet defitsiti hamda qarz 
majburiyatlarining ortishi kelgusida fiskal barqarorlikni ta’minlash bo‘yicha 
qo‘shimcha choralarni talab qilishi mumkin. 

Mazkur holat yuzasidan quyidagi takliflarni keltirish mumkin: 
1. Budjet daromadlari bazasini kengaytirish orqali fiskal barqarorlikni 

mustahkamlash, bunda yashirin iqtisodiyot ulushini qisqartirish, soliq 
ma’murchiligini takomillashtirish hamda yangi investitsiya loyihalarini jalb etish 
muhim ahamiyatga ega. 

2. Budjet xarajatlarining samaradorligini oshirish zarur. Davlat xarajatlarini 
natijadorlik tamoyili asosida rejalashtirish, kam samarali dasturlarni 
optimallashtirish va mablag‘lardan maqsadli foydalanish ustidan nazoratni 
kuchaytirish tavsiya etiladi. 

3. Budjet defitsitini bosqichma-bosqich qisqartirish maqsadida 
xarajatlarning o‘sish sur’atlarini daromadlar o‘sishiga moslashtirish lozim. Bu 
kelgusida fiskal xavflarni kamaytirishga xizmat qiladi. 

4. Davlat qarzi boshqaruvini takomillashtirish muhim hisoblanadi. Tashqi 
qarz mablag‘larini yuqori iqtisodiy samara beradigan loyihalarga yo‘naltirish 
hamda qarz yukining ortib ketishiga yo‘l qo‘ymaslik zarur. 

5. Davlat maqsadli jamg‘armalari faoliyatini optimallashtirish orqali ularning 
moliyaviy mustaqilligini oshirish va budjetga bo‘lgan qaramligini kamaytirish 
tavsiya etiladi. 

6. Investitsion va eksport salohiyatini oshirish hisobiga iqtisodiy o‘sishni 
jadallashtirish lozim. Bu esa o‘z navbatida budjet daromadlarining barqaror 
o‘sishini ta’minlaydi. 

7. Davlat qarzlarini so‘ndirish xarajatlarining ortishini inobatga olib, o‘rta va 
uzoq muddatli qarz strategiyasini ishlab chiqish hamda qarz portfelini 
diversifikatsiya qilish maqsadga muvofiqdir. 

 
XULOSA 
Umuman olganda, 2026–2028-yillarda budjet daromadlari va xarajatlarining 

o‘sishi kuzatilayotgan bo‘lsa-da, fiskal defitsit hamda davlat qarzi bilan bog‘liq 
xarajatlarning ortishi moliyaviy nazorat mexanizmlarini yanada kuchaytirishni 
talab etadi. 

Shu munosabat bilan, budjet mablag‘larining maqsadli va samarali 
sarflanishi ustidan nazoratni kuchaytirish, davlat dasturlari va investitsiya 
loyihalarining natijadorligini muntazam monitoring qilish, tashqi qarz 
mablag‘laridan foydalanish samaradorligini baholash hamda moliyaviy intizomni 
mustahkamlash muhim ahamiyat kasb etadi. Bu esa budjet mablag‘laridan 
oqilona foydalanish, defitsit darajasini maqbullashtirish va davlat moliyasining 
barqarorligini ta’minlashga xizmat qiladi. 

